
АЛҒЫСӨЗ 

Құрметті оқырман, қолыңыздағы “Қазақстанда 
тіл білімі мен əдебиеттанудың өзекті мəселелері: 
бүгіні мен ертеңі” атты жинаққа Қазақстанның 
белгілі жоғары оқу орындарында жемісті еңбек 
етіп жүрген тілші-əдебиетші ғалымдардың қазақ 
жəне түркі тіл білімi мен əдебиеттану мəселе-
леріне арналған ғылыми-зерттеу жұмыстары  мен 
мақалалары еніп отыр. 

Қазіргі таңда Түркияның жиырмаға жуық жоға-
ры оқу орнында “Қазіргі түркі халықтарының 
тілі мен əдебиеті” кафедрасы жұмыс істейді. Осы 
бөлімдердің оқу бағдарламасына сəйкес білікті, 
ғылыми дəрежесі бар мамандар тарапынан қазақ 
тілі мен əдебиеті де пəн ретінде оқытылып келеді. 
Кейбір бөлімдердің жанынан магистратура мен 
докторантура бағдарламасы ашылған. Сондықтан 
Қазақстандық ғалымдарымыздың зерттеулерінің 
бауырлас Түркияда қазақ тілінде жариялануы 
ерекше маңызға ие. Алдымен кітапқа енген мақа-
лаларға қысқаша мəлімет беріп өтейік. 

Бағдан Момынова “Қазақ тіліндегі демеулік шы-
лаулардың тегі жəне мағыналық реңктері жөнін-
де” атты мақаласында қазақ тіліндегі көмекші сөз-
дер – шылаулардың табиғаты, тегі, мағыналық ай-

ырмашылықтары мен реңктері туралы сөз болады. 
Шылаулардың ішіндегі демеулік шылаулардың 
жазылуына, кейбір қиындықтар мен түрлі үдері-
стеріне назар аударылады. 

Ғарифолла Əнес “ХХ ғасыр басындағы көрне-
кті тілші-ғалым һəм түркітанушы” (Алаш қай-
раткері Халел Досмұхамедұлының белгісіз қыры) 
атты мақаласында қазақ тіліндегі сингармонизм 
заңы туралы алғашқы ғылыми тұжырым иесі, қа-
зақ тілінің негізгі заңын тани алған қазақ ғалымы 
Халел Досмұхамедұлының ғылыми жəне шығар-
машылық жолына арналған. Оның қазақ ғылы-
мын ұйымдастырудағы жанқиярлық еңбегі, бас-
пагер-редакторлығы, ең бастысы, түркітанушы 
ретінде тіл біліміне қатысты сүбелі зерттеулері 
талданады. 

Қаламқас Қалыбаева “Түркілік дүнетанымның 
ұлттық сипаты” атты мақаласында түркілік дү-
нетанымның ұлттық сипаты, түркі халықтарының 
тұрақты сөз оралымдарындағы көне замандар-
дан келе жатқан сан алуан ақпараттар, фразеоло-
гизмдердің бойындағы халық басынан кешкен 
түрлі оқиғалардың іздері, халықтың көне кезеңдер-
дегі наным-сенімі, түйсігі, сияқты тарихи мəлімет-
тердің қыр-сыры сөз болады. 

Айжан Қартаева “Ұлы Абайдың əлемге та-
нылуы” атты мақаласында поэзия алыбы, даналық 
ойдың иесі, ойшыл Абай Құнанбайұлының əлемге 
танылуы арнайы сөз болады. Абай есімінің ең 

алғаш 1890 жылдары американ жазушысы Джо-
рож Кеннанның «Сібір жəне сүргін» кітабы бой-
ынша Еуропаға танылуынан бастап, бүгінге дейін-
гі насихатталуына шолу жасалады. Абайдың өмірі 
мен шығармашылығы туралы жазылған шетелдік 
еңбектер аталып, əлем тілдеріне аударылуы баян-
далады. 

Гүлжібек Құсманова “Айты с өлеңдерінің лингво-
текстологиясы” атты мақаласында «Біржан-Са-
ра» айтысының текстологиялық талдауы беріледі. 
Ертерек кезде жарық көрген екі нұсқаны салысты-
ра зерттеп, фонетикалық ерекшеліктерді саралай-
ды. 

Бақытжан Келгембаева “Нұрлан Мəукенұлы ли-
рикасындағы ұлт тағдыры” атты мақаласында 
қазіргі қазақ поэзиясының көрнекті өкілі Нұрлан 
Мəукенұлының азаматтық лирикасы жайлы сөз 
болады. Ақынның ұлт тағдырын ұлттық мүдде 
тұрғысынан жырлаған туындыларындағы ерекше 
айшықты ойлар, заман мен қоғам, адам тағдыры 
жайлы толғаныстары талданады. 

Жанар Байниязова “Түркі лексикографиясының 
тарихы жайлы” мақаласында қазақ лексикогра-
фиясының тарихына тоқтала келіп, түркі лекси-
кографиясының жетістігі ретінде М. Қашғаридің 
сөздігінің құрылымдық-əліпбилік ұстанымы жай-
лы деректерге тоқталады. Мақалада ортағасыр-
лық араб жазулы түркі лексикографиясы мен қазақ 
лексикографиясы арасында белгілі бір дəрежеде 

бұрыннан келе жатқан дəстүр сабақтастығы бар 
екендігі де баяндалады.

Бердібек Бияров “Ұлы Абай туып-өскен өлкенің 
жер-су аттары” атты мақаласында Абай туған 
өлкенің этимологиясы күңгірт тартқан, мəні көне 
түркі немесе монғол тілдерінде ашылатын жер-су 
аттарына тілдік талдау жасайды.

Салима Симбаева “Интертекстуалдылықтың 
мəтінтанудағы рөлі” атты мақаласында мəтін, 
мəнмəтін жəне интертекстуалдылық мəселелері 
қарастырылады. Сонымен қатар интертекстуал-
дылықтың мəтінтанудағы рөлі көрсетіліп, əдеби-
еттегі интертекстің қолданысына мысалдар кел-
тіріледі. 

Алуа Таңжарықова “Мистикалық шығармалар 
мазмұнындағы діни мотивтер, символдар, культ-
тің көркемдік қызметі” атты мақаласында қазақ 
фольклорындағы мистикалық дүниетаным сөз 
болады. Қазақ халқының мистикалық негізі əули-
елермен байланыстыратынын айта келіп, ұлттық 
сөз өнеріндегі мистикалық сарындар талданады.

Үміт Анесова мен Сəрсенбай Құлманов “Көркем 
мəтіндегі теңеу-символдардың семантикасы” 
атты мақаласында символ, образ терминінің түр-
лі мағынасына анықтама беріледі. Теңеу мен сим-
волдың айырым, ұқсас белгілері мысалдар арқылы 
дəлделенеді. Символдың кез келген жағдайда 
теңеу бола алатыны жайында баяндалады.

Арайлы Сарсембаева “Жоғары оқу орындарын-
да көп тілді оқыту арқылы көп тілді орта қалып-
тастыру” атты мақаласында жоғары кəсіби білім 
беру жүйесінде көп тілдерде оқыту жəне жоғары 
оқу орындарында көп тілдер ортасын қалыптасты-
ру мүмкіндіктері мəселелері қарастырылады. 

Сөз соңында айтарымыз, аталмыш еңбекте Қа-
зақстандық ғалымдардың қазақ жəне түркі тіл 
білімі мен əдебиеттану мəселелеріне қатысты ой-
ларын ортаға салған он екі мақаласы жарияланып, 
ғылыми айналымға еніп отыр. Еңбек қазіргі түркі 
тілдерімен айналысатын ізденушілерге, студент-
терге жəне көпшілік оқырман қауымға пайдалы 
болады деген үміттеміз. 

Аябек БАЙНИЯЗОВ

